
A sombra de Humbert
narrativa O atormentado narrador da novela
de Begoña Paz recunca no personaxe de Lolita

S
alvando todas as distancias, 
que son moitas, o lector 
non pode evitar pensar que 
o atormentado narrador en 

primeira persoa da novela de Paz 
ten moito que ver con aquel Hum-
bert Humbert de Nabokov, aínda 
que non estea disposto a admitilo e 
asegure no seu discurso as mellores 
intencións que poidan xustificar o 
seu obsesivo comportamento.

Desde este punto de vista po-
demos ler a novela de Begoña Paz 
como un contrafactum da Lolita de 
Nabokov: nos dous casos un home 
maduro e solitario busca a felici-
dade nunha nena, e para acceder 
a ela non dubida en utilizar á súa 
nai, quen rematará morrendo ao se 
converter nun estorbo insuperábel. 
Os narradores protagonistas teñen 
en común seren homes infinita-
mente melancólicos, inadaptados, 
e coa habilidade suficiente para se 
presentaren a si mesmos diante do 
lector como candorosos, a pesar de 
que a calculada premeditación dos 
seus actos desminta tal suposto 
candor. As semellanzas de inicio 
provocan que leamos a novela ata 
o final tendo moi presente o famo-
so antecedente e a ameaza da pe-
dofilia como sospeita permanente 
ao longo da narración.

A diferenza, anunciada no mes-
mo título, é que Humbert Humbert 
declara a lascivia como a causa que 
o impulsa a buscar a compañía da 
nena e esfórzase en explicar as ra-
zóns, o proceso e as consecuencias 
psíquicas e morais da súa inclinación 
polas criaturas inmaduras. Porén, Ga-
briel só admite que foi a compaixón 
por un ser indefenso e maltratado o 
motivo que o levou a tecer a rede de 
enganos que o acabarán empuxando 
a cometer un crime. Nos dous casos 
o fin xustifica os medios.

Por moito que nos poidamos poñer 
de acordo en que a realidade supera, 
case sempre, á ficción, no argumen-
to d'As mellores intencións a verosi-
militude fórzase ao máximo nalgúns 
aspectos. O premio desmesurado co 
que se ve favorecido o protagonista e 
que pon nas súas mans unha auténti-
ca fortuna é, en realidade, o auténti-
co Deus ex machina que determina a 
acción. Non hai nada que se resista á 

poderosa convición do diñeiro, mes-
mo Olga, a muller do protagonista, 
morre inesperada e oportunamente 
para que o diñeiro dite a súa sentenza. 
Outro dos problemas que debilitan a 
verosimilitude argumental é a insufi-
ciencia da información que dá o na-
rrador acerca de si mesmo, sexa con 
datos obxectivos sobre a súa familia e 
sobre os feitos que determinan o seu 
carácter retraído e obsesivo, sexa con 
datos subxectivos, mediante a análise 
profunda dos seus sentimentos e do 
resto dos personaxes.

A narración de Gabriel déixanos 
a impresión de quedar na superfi-
cie, de non ter vontade real de baixar 
ata os abismos da súa conciencia, 
como fai o desvergonzado Humbert. 
Un heroe pudoroso do que acaba-
mos sospeitando que non é franco, 
que se agacha aínda falando para si 
mesmo, mais que, teimudo coma 
ninguén, acaba saíndose coa súa, 
cunha nena indefensa nos brazos, 
da que se erixe en salvador, libre da 
carga da implacábel potestade ma-
ternal. A impresión final é que a no-
vela carece da ambición, do mesmo 
xeito que o protagonista carece de 
valentía e franqueza, para chegar ás 
últimas consecuencias que un asun-
to como o tratado esixiría.  // Anxos 
García Fonte

Begoña Paz.  // Arquivo

Dous anos despois de quedar 
finalista do Lueiro Rey de No-
vela Curta, con Licor de abelá 

con xeo, e de levar o Risco de Creación 
Literaria por Os mércores de Fra, Xurxo 
Sierra Veloso vén de dar ao prelo Os 
nomes do traidor. Á luz desta cuarta 
entrega pódese observar xa, no au-
tor que se estreara c´Os ollos de rei 
de copas en 1994, unha moi loable 
teima por mudar de temática, estilo 
e xénero en cada proxecto. Por des-
graza, se Licor de abelá con xeo cons-
tituía unha fina sátira metaliteraria 
moi ben levada e Os mércores de Fra 
nos sorprendeu como un dos retos 
narrativos tecnicamente máis im-
pecables dos últimos anos, non nos 
parece que a cuarta novela do autor 
estea á altura das anteriores.

Téntase aquí, segundo a contra-
capa, unha difícil hibridación entre 
a novela negra e a psicolóxica, pero 
cada unha das escoras xenéricas 
acaba empecendo á outra. Por unha 
banda, a axilidade que esixe a in-
triga criminal vese demorada polo 
aprofundamento psicolóxico. Pola 
outra, o xénero policial impón uns 
arquetipos humanos moi malos de 
matizar etioloxicamente. Podemos 
case apalpar o esforzo por dotar de 
entidade, por exemplo, ao perso-
naxe do narco, pero o único que se 
consegue, todo o máis, é presentalo 
como un cultivador do crime coma 
unha das belas artes. Paradoxal-
mente, nos momentos psicoloxica-
mente decisivos da trama, evádese 
a responsabilidade de profundar 
nas motivacións do protagonista 
escudándose na propia incapacida-
de do personaxe para entendelas. 
A impresión xeral é a de que unha 
peripecia argumental moi especta-
cular, a de sacar de Colombia dúas 
toneladas de cocaína en dezasete 
cadaleitos, acaba por escravizar o 
resto da novela e por comprometer 
en non poucas ocasións a súa vero-
semellanza.

Con todo, o relato contén trazos 
do que poderiamos denominar cer-
tas constantes temáticas de Sierra 
Veloso que, de seren adecuadamen-
te desenvolvidas, habían poder dar 
unha obra ben interesante. Referí-
monos, por exemplo, ao protagonis-
ta illado e anódino, completamente 
inseguro a respecto da súa identida-
de, que xa aparecía n´Os mércores de 
Fra. Nesa liña, albíscase nun momen-
to determinado un posible xogo de 
contrastes moi interesante entre un 
protagonista libre pero preso, illado 
e baleiro, e un antagonista, o narco, 
preso pero libre, en contacto co exte-
rior e cheo de ideas. Así mesmo, os 
misterios relacionados coa veciñan-
za de Delanuit na urbanización de 
chalés acaroados e a reviravolta final 
que os desvela, constitúen a parte 
máis afortunada da novela en canto 
a intriga e suspense, e fainos desexar 
que o relato se zafase do lastre da 
ficción político-policial internacional 
para se centrar na estrañeza do co-
tián que tan ben demostrou domear 
o autor en traballos anteriores.

En resumo, achamos que se ben 
é certo que Xurxo Veloso non aca-
dou por Licor de abelá con xeo e Os 
mércores de Fra o recoñecemento 
que dende aquí lle reivindicamos e 
do que o consideramos merecente, 
tamén nos parece que este último 
traballo dá mostras dunha certa 
precipitación que non nos parece 
propia dun autor da súa habelencia 
nin da prudencia exemplar que de-
mostrou ao agardar doce anos para 
publicar a súa segunda e terceira 
entregas. // Leonardo F. Campos

